
I 
 

Pengenalan  

Alhamdulillah, segala puji bagi Allah Tuhan yang Maha Pengasih lagi Maha 

Penyayang. Yang mencipta alam dengan sifat-sifat-Nya yang sempurna.  

Selawat dan salam ke atas junjungan mulia Nabi Muhammad s.a.w yang membawa 

Rahmah ke seluruh alam.  

Syukur kepada Allah s.w.t yang memberi nikmat peluang untuk memberi sokongan 

dan khidmat kepada Darul Tafsir, Masjid Alkhair bagi menjayakan projek 

penghasilan bahan-bahan tafsir dan tadabbur al-Quran.  

Seterusnya ucapan terima kasih kepada kepimpinan Masjid Alkhair yang memberi 

peluang dan kepercayaan kepada penulis untuk berkongsi sedikit ilmu yang 

dikurniakan Allah bagi menjayakan projek ini.  

Usaha kerdil ini bertujuan untuk mengajak kaum muslimin dan muslimat kepada 

tadabbur ayat-ayat al-Quran yang diturunkan khas untuk umat Muhammad s.a.w.  

Ia berpenampilan ringkas untuk mudah memahami intipati yang ingin disampaikan 

kepada kita. Ia ibarat jambatan untuk meneroka tafsiran lanjut yang boleh didapati 

dari kitab-kitab tafsir yang ulung. Para pembaca yang ingin mengetahui lebih lanjut 

akan perincian ayat-ayat yang dibaca, boleh merujuk kepada pelbagai kitab tafsir 

yang sedia ada.  

Metodologi 

Bagi memastikan usaha ini berpandukan tafsiran yang betul, penulis telah 

mengambil beberapa rujukan asas dari kitab-kitab tafsir yang berwibawa seperti, 

Tafsir Ibn Kathir, Tafsir al-Qurtubi, Aysar al-Tafasir dan yang lain-lain.  

Dari sudut terjemahan pula, penulis merujuk kepada beberapa terjemahan secara 

fizikal dan online. Selanjutnya penulis melakukan olahan yang sesuai untuk 

memberikan maksud yang lebih mudah difahami menurut konteks bahasa Melayu.  

Penulis tidak menghuraikan lebih lanjut ayat-ayat yang jelas dan straightforward. 

Memadai dengan membaca terjemahan untuk memahami maksud ayat. 

Usaha ini pasti tidak sempurna. Pasti ada banyak lagi panduan yang boleh dikongsi. 

Hanya yang diharapkan agar ia dapat menarik perhatian para pembaca untuk 

mengetahui lebih lanjut apakah lagi ilmu-ilmu yang terkandung dalam tafsiran ayat-

ayat al-Quran yang boleh dijadikan pedoman untuk diamalkan. 



 

II 
 

Akhir kalam, segala yang baik datang dari Allah, yang lemah dan serba kekurangan 

datang dari insan yang kerdil lagi hina ini. Semoga apa yang diusahakan mendapat 

Rahmat dan Redha Allah s.w.t.   

 

Mustazah Bahari  

Rabiulawal 1445. 



Surah al-Rahman 

 

Pengenalan 

Surah Makkiyah, mengandungi 78 ayat.  

Menurut ahli tafsir, surah ini diturunkan bagi menjawab pengingkaran kaum 

musyrikin tentang sifat Allah yang Maha Pengasih. Ia juga menafikan tuduhan 

mereka yang mengatakan bahawa apa yang disampaikan oleh Nabi Muhammad 

s.a.w sebenarnya diajar oleh manusia, bukan Tuhan yang Maha Esa.   

Surah ini mengandungi 4 poin penting: 

1. Tuhan yang mencipta dan mentadbir segalanya serta memberi rezeki adalah 

Tuhan yang Maha Pengasih. 

2. Al-Quran diturunkan kepada manusia sebagai Rahmat dari Tuhan yang 

Maha Pengasih.  

3. Rahmat dan kasih sayang Allah yang begitu luas kepada hamba-hamba-Nya 

tidak mungkin dapat didustakan.  

4. Dengan Rahmat Allah, ditunjukkan kepada manusia jalan yang selamat 

untuk diikuti, dan ancaman azab untuk dihindari.  

 

Kelebihan Surah al-Rahman 

1. Dari Ali bin Abi Talib r.a, sabda Nabi s.a.w, “Setiap perkara ada padanya 

pasangan/pengantin, dan pengantin al-Quran adalah surah al-Rahman.” 

(H.R. al-Baihaqi) 

2. Dari Jabir r.a, telah datang Qais bin ‘Ashim al-Munqiri kepada Nabi s.a.w lalu 

berkata, “Bacakan kepadaku apa yang telah diturunkan kepadamu.” Maka 

Nabi s.a.w membaca surah al-Rahman. Dia meminta untuk diulangi lagi dan 

Nabi s.a.w mengulangi bacaannya sebanyak tiga kali. Lalu dia berkata, 

“Sungguh padanya (surah al-Rahman) ada kemanisan.” (H.R. al-Turmuzi)  

 

 
 



Firman Allah: 

 بِسْمِ اللَّهِ الرهحَْْنِ الرهحِيمِ 

مْسُ وَالْقَمَرُ بُِِسْبَانٍ )٤( عَلهمَهُ الْبَ يَانَ )٣خَلَقَ الإنْسَانَ ) (٢عَلهمَ الْقُرْآنَ )  (١الرهحَْْنُ ) ( وَالنهجْمُ ٥( الشه
جَرُ يَسْجُدَانِ ) مَاءَ رَفَ عَهَا وَوَضَعَ الْمِيزاَنَ )٦وَالشه  (  ٨( أَلا تَطْغَوْا فِ الْمِيزاَنِ )٧( وَالسه

1. (Allah) yang Maha Pengasih. 2. Yang telah mengajarkan Al-Quran. 3. Dia 

menciptakan manusia. 4. (lalu) mengajarnya pandai berbicara. 5. Matahari dan 

bulan (beredar) menurut (ketetapan) perhitungannya. 6. Dan tumbuhan serta 

pepohonan, keduanya tunduk (kepada-Nya). 7. Dan langit telah ditinggikan-Nya dan 

Dia letakkan keseimbangan (keadilan). 8. Agar kamu jangan merosakkan 

keseimbangan itu.  

Tadabbur Ayat 

Segala ciptaan dan pentadbiran Allah yang sempurna berlangsung dengan sifat al-

Rahman. Al-Quran diturunkan juga kerana sifat Rahmah Allah kepada manusia. 

Segala yang ditetapkan menurut kehendak dan kebijaksanaan-Nya adalah Rahmah 

buat sekalian makhluk-Nya. Manusia yang ingin kekal hidup dalam kesejahteraan 

di dunia ini hingga ke akhirat hendaklah menurut ketetapan Allah dengan 

melakukan keadilan dan bersifat berimbang dalam semua keadaan.  

Aplikasi Ayat  

❖ Laksanakan keadilan dan keseimbangan dalam setiap urusan hidup kita 

kerana ia mendatangkan Rahmat Allah s.w.t.  

 

 

 

 

 

 

 

 

 



Firman Allah: 

( فِيهَا فاَكِهَةٌ وَالنهخْلُ ذَاتُ  ١٠( وَالأرْضَ وَضَعَهَا لِلأنََمِ )٩الْوَزْنَ بِِلْقِسْطِ وَلا تُُْسِرُوا الْمِيزاَنَ )وَأقَِيمُوا  
بَِنِ ) (١٢( وَالَْْبُّ ذُو الْعَصْفِ وَالرهيَْْانُ )١١الأكْمَامِ )  )١٣فبَِأَيِّ آلاءِ رَبِّكُمَا تُكَذِِّ

9. Dan tegakkanlah timbangan itu dengan adil dan janganlah kamu mengurangi 

timbangan itu. 10. Dan bumi telah dibentangkan-Nya untuk makhluk(-Nya). 11. Di 

dalamnya ada buah-buahan dan pohon kurma yang mempunyai kelopak mayang, 

12. Dan biji-bijian yang berkulit dan bunga-bunga yang harum baunya. 13. Maka 

nikmat Tuhanmu yang manakah yang kamu dustakan?  

Tadabbur Ayat 

Segala nikmat Allah dapat dirasai kenikmatannya kerana dicipta dan diberi secara 

berimbang, menurut keadilan Allah serta keperluan manusia. Tidak kurang dan 

tidak lebih, sesuai dengan kehendak, kebijaksanaan dan keadilan Allah s.w.t.  

Aplikasi Ayat 

❖ Pelihara bumi dengan mengelak pembaziran dan persengketaan. 

❖ Ucapkan pujian kepada Allah dengan pengakuan bahawa tiada sebarang 

nikmat Allah yang kita dustakan.    

 

 

 

 

 

 

 

 

 

 

 



Firman Allah: 

( ارِ  صَلْصَالٍ كَالْفَخه مِنْ  الإنْسَانَ  )١٤خَلَقَ  نََرٍ  مِنْ  مَارجٍِ  مِنْ  الْْاَنه  وَخَلَقَ  رَبِّكُمَا  ١٥(  آلاءِ  فبَِأَيِّ   )
بَِنِ ) بَِنِ )١٧) ( رَبُّ الْمَشْرقَِيِْْ وَرَبُّ الْمَغْربَِيِْْ ١٦تُكَذِِّ  ( ١٨( فبَِأَيِّ آلاءِ رَبِّكُمَا تُكَذِِّ

14. Dia menciptakan manusia dari tanah kering seperti tembikar. 15. Dan Dia 

menciptakan jin dari nyalaan api yang menjulang-julang . 16. Maka nikmat 

Tuhanmu yang manakah yang kamu dustakan? 17. Tuhan (yang memelihara) dua 

timur dan Tuhan (yang memelihara) dua barat (ketika berlaku perubahan musim). 

18. Maka nikmat Tuhanmu yang manakah yang kamu dustakan?  

Tadabbur Ayat 

Tanda kekuasaan Allah s.w.t, manusia dan jin dicipta dari bahan asal yang 

berlainan. Walaupun berbeza dari sudut asal penciptaan, tanggungjawab 

mengabdikan diri dan mentaati dan menuruti perintah-Nya adalah sama. Kuasa 

Tuhan tidak mampu disangkal dan didustakan.  

Aplikasi Ayat 

❖ Perhatikan sejauh mana kita telah melakukan yang terbaik dalam hidup 

kita. 

❖ Jangan berhenti dari berzikir memuji Allah. 

 

 

 

 

 

 

 

 

 

 

 



Firman Allah: 

نَ هُمَا بَ رْزخٌَ لا يَ بْغِيَانِ )١٩مَرجََ الْبَحْرَيْنِ يَ لْتَقِيَانِ ) بَِنِ )٢٠( بَ ي ْ هُمَا  ٢١( فبَِأَيِّ آلاءِ رَبِّكُمَا تُكَذِِّ ( يََْرجُُ مِن ْ
بَِنِ )( فبَِأَيِّ آلاءِ رَبِّكُمَا  ٢٢اللُّؤْلُؤُ وَالْمَرْجَانُ ) (  ٢٤( وَلَهُ الْْوََارِ الْمُنْشَآتُ فِ الْبَحْرِ كَالأعْلامِ )٢٣تُكَذِِّ

بَِنِ )   )٢٥فبَِأَيِّ آلاءِ رَبِّكُمَا تُكَذِِّ
19. Dia membiarkan dua laut mengalir yang (kemudian) keduanya bertemu. 20. Di 

antara keduanya ada batas yang tidak dilampaui oleh bahagian yang lain. 21. Maka 

nikmat Tuhanmu yang manakah yang kamu dustakan? 22. Dari keduanya keluar 

mutiara dan batu marjan. 23. Maka nikmat Tuhanmu yang manakah yang kamu 

dustakan? 24. Dan Dia lah yang menguasai kapal-kapal yang berlayar di lautan 

bagaikan gunung-ganang. 25. Maka nikmat Tuhanmu yang manakah yang kamu 

dustakan? 

Tadabbur Ayat 

Kuasa Allah yang mencipta pelbagai ciptaan yang menakjubkan tanpa sebarang 

bantuan dari sesiapa pun. Ciptaan Allah terlalu banyak, ada yang dapat dilihat 

dengan mata kasar manusia, ada pula yang tersembunyi. Manusia tidak akan 

mampu mencipta dan menguruskan ciptaannya sepertimana Allah mencipta dan 

memelihara segala ciptaan-Nya kerana tiada kuasa yang dapat menandingi kuasa 

Allah dalam memelihara dan mentadbir urusan kehidupan. Rahmat Allah mencipta 

pelbagai bahan perhiasan yang bernilai untuk manusia bergembira dan berbahagia 

dengannya.  

Aplikasi Ayat 

❖ Hindari sifat sombong dan bangga diri serta banyakkan puji-pujian kepada 

Allah dengan pengakuan bahawa tiada sebarang nikmat Allah yang kita 

dustakan.    

 

 

 

 

 

 



Firman Allah: 

هَا فاَنٍ ) قَى وَجْهُ ربَِّكَ ذُو الَْْلالِ وَالإكْراَمِ )٢٦كُلُّ مَنْ عَلَي ْ بَِنِ ) (٢٧( وَيَ ب ْ (  ٢٨فبَِأَيِّ آلاءِ ربَِّكُمَا تُكَذِِّ
مَاوَاتِ وَالأرْضِ كُله   بَِنِ ) (٢٩يَ وْمٍ هُوَ فِ شَأْنٍ )يَسْألَهُُ مَنْ فِ السه ( سَنَ فْرغُُ  ٣٠فبَِأَيِّ آلاءِ رَبِّكُمَا تُكَذِِّ

بَِنِ )٣١لَكُمْ أيَ ُّهَا الث هقَلانِ )  ( ٣٢( فبَِأَيِّ آلاءِ رَبِّكُمَا تُكَذِِّ
26. Semua yang ada di bumi itu akan binasa. 27. Tetapi zat Tuhanmu yang 

mempunyai kebesaran dan kemuliaan tetap kekal. 28. Maka nikmat Tuhanmu yang 

manakah yang kamu dustakan? 29. Apa yang di langit dan di bumi selalu meminta 

kepada-Nya. Setiap waktu Dia dalam kesibukan (mengurus kebajikan makhluk-

Nya). 30. Maka nikmat Tuhanmu yang manakah yang kamu dustakan? 31. Kami 

akan memperhatikan sepenuhnya kepadamu wahai (golongan) manusia dan jin. 32. 

Maka nikmat Tuhanmu yang manakah yang kamu dustakan? 

Tadabbur Ayat 

Segala ciptaan yang indah dan mempesonakan di dunia ini bersifat sementara 

sahaja. Ia dijadikan sebagai ujian bagi manusia dan jin untuk dinilai siapakah yang 

lebih baik amalannya dan sentiasa menurut perintah Tuhan yang Maha Esa yang 

sentiasa memerhati dan mengetahui segala kelakuan hamba-hamba-Nya.  

Aplikasi Ayat: 

❖ Muhasabah diri untuk menilai sama ada amalan yang dilakukan selama ini 

bertepatan dengan ketetapan Allah.  

❖ Ikhlaskan niat dalam beramal serta turuti segala panduan Nabi s.a.w ketika 

beramal.    

 

 

 

 

 

 

 

 



Firman Allah: 

أَنْ   اسْتَطعَْتُمْ  إِنِ  وَالإنْسِ  الِْْنِِّ  مَعْشَرَ  إِلا  يََ  فُذُونَ  تَ ن ْ لا  فاَنْ فُذُوا  وَالأرْضِ  مَاوَاتِ  السه أقَْطاَرِ  مِنْ  فُذُوا  تَ ن ْ
( )٣٣بِسُلْطاَنٍ  بَِنِ  تُكَذِِّ رَبِّكُمَا  آلاءِ  فبَِأَيِّ  تَصِراَنِ  ٣٤(  تَ ن ْ فَلا  وَنَُُاسٌ  نََرٍ  مِنْ  شُوَاظٌ  عَلَيْكُمَا  يُ رْسَلُ   )

بَِنِ ٣٥)  ( ٣٦ )( فبَِأَيِّ آلاءِ ربَِّكُمَا تُكَذِِّ

33. Wahai golongan jin dan manusia! Jika kamu mampu menembus (melintasi) 

penjuru langit dan bumi (untuk lari dari hukuman Allah), maka tembuslah, kamu 

tidak akan mampu menembusnya kecuali dengan kekuatan. 34. Maka nikmat 

Tuhanmu yang manakah yang kamu dustakan? 35. Kepada kamu (jin dan 

manusia), akan dikirim nyalaan api dan cairan tembaga (panas) sehingga kamu 

tidak dapat menyelamatkan diri (darinya). 36. Maka nikmat Tuhanmu yang 

manakah yang kamu dustakan?  

Tadabbur Ayat 

Sehebat mana pun tanggapan manusia dan jin tentang kekuatan diri mereka, tiada 

siapa mampu untuk menandingi kuasa Allah. Apa sahaja yang manusia dan jin 

lakukan pasti tidak terlepas dari dipertanggungjawabkan di hadapan Allah s.w.t. 

Bagi mereka yang melanggar hukum Tuhan, hukumannya berat lagi 

membinasakan. Apabila sudah ditetapkan azab, tiada siapa yang dapat 

menyelamatkan diri dari azab Allah dengan cara apa sekalipun.  

Aplikasi Ayat 

❖ Jauhi sifat bangga diri dan sombong dengan kelebihan yang ada.  

❖ Sentiasa meminta agar diselamatkan dari kemurkaan dan azab Allah s.w.t. 

 

 

 

 

 

 

 

 



Firman Allah: 

هَانِ ) وَرْدَةً كَالدِِّ مَاءُ فَكَانَتْ  بَِنِ ٣٧فإَِذَا انْشَقهتِ السه تُكَذِِّ رَبِّكُمَا  يُسْأَلُ  ٣٨)  ( فبَِأَيِّ آلاءِ  ( فَ يَ وْمَئِذٍ لا 
 ( جَانٌّ  وَلا  إِنْسٌ  ذَنبِْهِ  )٣٩عَنْ  بَِنِ  تُكَذِِّ رَبِّكُمَا  آلاءِ  فبَِأَيِّ  فَ يُ ؤْخَذُ  ٤٠(  بِسِيمَاهُمْ  الْمُجْرمُِونَ  يُ عْرَفُ   )

وَاصِي وَالأقْدَامِ ) بَِنِ ) (٤١بِِلن ه بُ  (٤٢فبَِأَيِّ آلاءِ رَبِّكُمَا تُكَذِِّ (  ٤٣) بِِاَ الْمُجْرمُِونَ   هَذِهِ جَهَنهمُ الهتِِ يُكَذِِّ
يمٍ آنٍ ) نَ هَا وَبَيَْْ حَِْ بَِنِ ) (٤٤يَطُوفُونَ بَ ي ْ  )٤٥فبَِأَيِّ آلاءِ رَبِّكُمَا تُكَذِِّ

37. Maka apabila langit telah terbelah (ketika kiamat) dan menjadi merah mawar 

seperti (kilauan) minyak. 38. Maka nikmat Tuhanmu yang manakah yang kamu 

dustakan? 39. Maka pada hari itu manusia dan jin tidak ditanya tentang dosanya. 

40. Maka nikmat Tuhanmu yang manakah yang kamu dustakan? 41. Orang-orang 

yang berdosa itu diketahui dengan tanda-tandanya, lalu direnggut ubun-ubun dan 

kakinya. 42. Maka nikmat Tuhanmu yang manakah yang kamu dustakan? 43. 

Inilah neraka Jahannam yang didustakan oleh orang-orang yang berdosa. 44. 

Mereka berkeliling di sana dan di antara air yang mendidih. 45. Maka nikmat 

Tuhanmu yang manakah yang kamu dustakan? 

Tadabbur Ayat 

Pada hari kiamat, manusia dan jin masing-masing membawa bekalan sendiri untuk 

dihitung oleh Allah s.w.t.  Tiada siapa pun akan menanggung dosa dan kesalahan 

pihak lain. Orang yang melakukan kezaliman dan kekejaman di dunia, akan mudah 

dikenali di akhirat sebagai tanda penghinaan ke atas mereka.  

Aplikasi Ayat 

❖ Bina peribadi yang mulia di dunia untuk dikenali kebaikannya di akhirat. 

❖ Sentiasa berdoa agar Allah selamatkan kita dari azab-Nya di akhirat sana. 

 

 

 

 

 

 

 



Firman Allah: 

( تَانِ  جَن ه رَبِّهِ  مَقَامَ  خَافَ  ربَِّكُمَا  ٤٦وَلِمَنْ  آلاءِ  فبَِأَيِّ   )( بَِنِ  )٤٧تُكَذِِّ أفَْ نَانٍ  ذَوَاتََ  آلاءِ  ٤٨(  فبَِأَيِّ   )
بَِنِ ) نَانِ تََْريََِنِ )٤٩رَبِّكُمَا تُكَذِِّ بَِنِ ) (٥٠( فِيهِمَا عَي ْ ( فِيهِمَا مِنْ كُلِّ فاَكِهَةٍ  ٥١فبَِأَيِّ آلاءِ رَبِّكُمَا تُكَذِِّ

( بَِنِ )٥٢زَوْجَانِ  تُكَذِِّ رَبِّكُمَا  تَيِْْ ٥٣( فبَِأَيِّ آلاءِ  وَجَنََ الْْنَ ه بَطاَئنُِ هَا مِنْ إِسْتَبْْقٍَ  فُ رُشٍ  ( مُتهكِئِيَْ عَلَى 
( تُكَ ٥٤دَانٍ  رَبِّكُمَا  آلاءِ  فبَِأَيِّ   )( بَِنِ  جَانٌّ  ٥٥ذِِّ وَلا  لَهُمْ  قَ ب ْ يَطْمِثْ هُنه إِنْسٌ  لََْ  الطهرْفِ  قاَصِراَتُ  فِيهِنه   )

تُكَذِِّ ٥٦) ربَِّكُمَا  آلاءِ  فبَِأَيِّ   )( )٥٧بَِنِ  وَالْمَرْجَانُ  الْيَاقُوتُ  نُه  بَِنِ  ٥٨(كَأَنَّه تُكَذِِّ ربَِّكُمَا  آلاءِ  فبَِأَيِّ   )
(٥٩) 

46. Dan bagi siapa yang takut apabila menghadap Tuhannya (kelak) diberi dua 

syurga. 47. Maka nikmat Tuhanmu yang manakah yang kamu dustakan? 48. Kedua 

syurga itu mempunyai aneka pepohonan dan buah-buahan. 49. Maka nikmat 

Tuhanmu yang manakah yang kamu dustakan? 50. Di dalam kedua syurga itu ada 

dua mata air yang memancar.  51. Maka nikmat Tuhanmu yang manakah yang 

kamu dustakan? 52. Di dalam kedua syurga itu terdapat aneka buah-buahan yang 

berpasang-pasangan. 53. Maka nikmat Tuhanmu yang manakah yang kamu 

dustakan? 54. Mereka bersandar di atas permadani yang bahagian dalamnya dari 

sutera tebal, dan buah-buahan di kedua syurga itu dapat (dipetik) dari dekat. 55. 

Maka nikmat Tuhanmu yang manakah yang kamu dustakan? 56. Di dalam syurga 

itu ada bidadari-bidadari yang menundukkan pandangan, yang tidak pernah 

disentuh oleh manusia mahupun jin sebelumnya. 57. Maka nikmat Tuhanmu yang 

manakah yang kamu dustakan? 58. Seakan-akan mereka itu permata yaqut dan 

marjan. 59. Maka nikmat Tuhanmu yang manakah yang kamu dustakan?  

Tadabbur Ayat 

Rahmat Allah kepada golongan manusia yang sentiasa bertakwa kepada-Nya dan 

takut kepada azab-Nya dengan menyediakan balasan terindah untuk mereka. 

Rahmat Allah itu luas dan lumayan bagi mereka yang sentiasa melakukan ketaatan 

dan kebaikan. Apa pun gambaran yang terlintas di fikiran, nikmat syurga yang 

hakiki tidak akan terjangkau oleh fikiran manusia sama sekali. 

Aplikasi Ayat 

❖ Teruskan sabar dalam kebaikan dan ketaatan kerana ganjarannya terlalu 

mahal dan lumayan.  



Trivia: 

Tahukah anda apakah nama-nama syurga yang dimaksudkan di dalam ayat-ayat 

ini? 

Menurut sebahagian ahli tafsir, dua syurga tersebut adalah syurga ‘Adn dan Na’im. 

Ada pula yang berpendapat ia syurga yang diperbuat dari emas dan perak. Manakala 

yang lain pula berpendapat syurga yang dikhaskan untuk ruang privasinya sendiri 

dan lagi satu pula untuk bersama para pelayannya.  

Apa pun jua, bagi orang yang beriman dan patuh kepada perintah Allah serta takut 

untuk melakukan maksiat dan mungkar kerana takutkan azab Allah di akhirat 

kelak, Allah kurniakan kepadanya nikmat syurga yang berganda.  

 

 

 

 

 

 

 

 

 

 

 

 

 

 

 

 

 



Firman Allah: 

( الإحْسَانُ  إِلا  الإحْسَانِ  جَزاَءُ  آلاءِ  ٦٠هَلْ  فبَِأَيِّ   )( بَِنِ  تُكَذِِّ )٦١ربَِّكُمَا  تَانِ  جَن ه دُونَِِّمَا  وَمِنْ   )٦٢  )
( بَِنِ  تُكَذِِّ رَبِّكُمَا  آلاءِ  )٦٣فبَِأَيِّ  تَانِ  مُدْهَامه  )٦٤( بَِنِ  تُكَذِِّ رَبِّكُمَا  آلاءِ  فبَِأَيِّ  نَانِ  ٦٥(  عَي ْ فِيهِمَا   )

اخَتَانِ ) )٦٦نَضه بَِنِ  رَبِّكُمَا تُكَذِِّ )  (٦٧( فبَِأَيِّ آلاءِ  انٌ  وَرُمه وَنََْلٌ  رَبِّكُمَا   (٦٨فِيهِمَا فاَكِهَةٌ  فبَِأَيِّ آلاءِ 
بَِنِ ) بَِنِ )٧٠فِيهِنه خَيْْاَتٌ حِسَانٌ ) (٦٩تُكَذِِّ حُورٌ مَقْصُوراَتٌ فِ الْْيَِامِ  (٧١( فبَِأَيِّ آلاءِ رَبِّكُمَا تُكَذِِّ

(٧٢( بَِنِ  تُكَذِِّ رَبِّكُمَا  آلاءِ  فبَِأَيِّ   )٧٣( جَانٌّ  وَلا  لَهُمْ  قَ ب ْ إِنْسٌ  يَطْمِثْ هُنه  لََْ  رَبِّكُمَا  ٧٤(  آلاءِ  فبَِأَيِّ   )
( بَِنِ  ) (٧٥تُكَذِِّ حِسَانٍ  قَريِِّ  وَعَب ْ خُضْرٍ  رَفْ رَفٍ  عَلَى  )٧٦مُتهكِئِيَْ  بَِنِ  تُكَذِِّ ربَِّكُمَا  آلاءِ  فبَِأَيِّ   )٧٧  )

 ( ٧٨تَ بَارَكَ اسْمُ ربَِّكَ ذِي الَْْلالِ وَالإكْراَمِ )
60. Tidak ada balasan untuk kebaikan selain kebaikan (pula). 61. Maka nikmat 

Tuhanmu yang manakah yang kamu dustakan? 62. Dan selain dari dua syurga itu 

ada dua syurga lagi (dari tingkatan yang berbeza). 63. Maka nikmat Tuhanmu yang 

manakah yang kamu dustakan? 64. Kedua syurga itu (kelihatan) hijau tua 

warnanya (kerana dipenuhi pohon-pohon yang menghijau). 65. Maka nikmat 

Tuhanmu yang manakah yang kamu dustakan? 66. Di dalam keduanya (syurga itu) 

ada dua buah mata air yang memancar. 67. Maka nikmat Tuhanmu yang manakah 

yang kamu dustakan? 68. Di dalam kedua syurga itu ada buah-buahan, kurma dan 

delima. 69. Maka nikmat Tuhanmu yang manakah yang kamu dustakan? 70. Di 

dalam syurga-syurga itu ada bidadari-bidadari yang baik-baik (akhlaknya) dan 

cantik wajahnya. 71. Maka nikmat Tuhanmu yang manakah yang kamu dustakan? 

72. Bidadari-bidadari yang dipelihara di dalam khemah-khemah. 73. Maka nikmat 

Tuhanmu yang manakah yang kamu dustakan? 74. Mereka sebelumnya tidak 

pernah disentuh oleh manusia mahupun jin. 75. Maka nikmat Tuhanmu yang 

manakah yang kamu dustakan? 76. Mereka bersandar pada bantal-bantal yang 

hijau dan permadani-permadani yang indah. 77. Maka nikmat Tuhanmu yang 

manakah yang kamu dustakan? 78. Mahasuci nama Tuhanmu Pemilik Keagungan 

dan Kemuliaan. 

 

 

 

 



Tadabbur Ayat 

Secara semulajadi dapat difahami bahawa perbuatan baik menghasilkan kesan dan 

balasan yang baik. Kebaikan yang manusia lakukan di dunia dengan keimanan, 

memberi jaminan balasan teristimewa di akhirat. Keberkatan hidup di dunia ini dan 

keselamatan di akhirat hanya diperolehi dengan sentiasa mendekatkan diri dengan 

Allah s.w.t.    

Aplikasi Ayat 

❖ Banyakkan amalan soleh dan sentiasa ingat kepada Allah kerana ia dapat 

membawa keberkatan hidup di dunia dan kejayaan di akhirat kelak.  

Trivia: 

Adakah anda tahu mengapa diulang-ulang ayat “Maka nikmat Tuhanmu yang 

manakah yang kamu dustakan?” 

Menurut ahli tafsir, pengulangan ayat-ayat tersebut adalah sebagai tanda 

kemukjizatan bahasa al-Quran yang hanya dapat difahami menerusi bahasa arab 

itu sendiri. Orang arab faham dan akur akan pengulangan ayat-ayat itu berfungsi 

sebagai pengukuh bagi jawapan dan respon kepada kedangkalan manusia terhadap 

kebenaran. Jika anda ingin meresapi keindahan bahasa al-Quran, anda perlu 

mempelajari bahasa arab.   

 

 

 

 

 

 

 

 

 

 

 



 

Catitan Peribadi Dari Surah al-Rahman 

• Apakah pelajaran yang anda perolehi dari surah al-Rahman?  

• Jika masih ada lagi yang belum difahami, sila catit dan senaraikan perkara-

perkara yang anda ingin fahami dengan lebih lanjut. 

• Cari jawapannya dengan merujuk kepada ahli tafsir di kalangan asatizah 

yang bertauliah.    

 

 

 

 

 والله أعلم 

